Фражскі ліст (пісьмо)


Фражскі (ад фражскі = iтальянскi) або замежны, заморскі, выбіваны, нямецкі, пацешны, французскі ліст (таксама фражскае і г.д. пісьмо) – навукова-папулярны, мастацкі твор асветніцкага характару, папярэднік лубачных карцінак. Італьянскае паходжанне паняцця замацавана анамастыкай у імені італьянскага архітэктара Фразіна, які ўдзельнічаў у будаўніцтве Маскоўскага Крамля ў 1487-1491 гг., у назве падмаскоўнага горада Фразіна.
Жанр узнік і прадвызначаўся для прапаганды новых ведаў сярод шырокіх дэмакратычных колаў грамадства і пластоў паспалітага насельніцтва. Яго генезіс звязаны з расшырэннем патрэбы ў распаўсюджванні і індывідуальным успрыняцці ідэй, а таксама з такімі відамі  позняй сярэднявечнай масавай выяўленчай прадукцыі, як папяровыя іконкі, а станаўленне – з ростам самасвядомасці асобы, фармавання ў ёй духоўнай індывідуальнасці.

Росквіт жанра звычайна суадносіцца з перыядамі актывізацыі працэсаў грамадскай свядомасці і з гістарычнай паскоранасцю дэмакратызацыі паспалітых мас, што родніць яго з фальклорам. Такімі былі «лятучыя лісткі» перыяду Сялянскай вайны і Рэфармацыі ў Германіі ХV ст., лубкі і народныя карцінкі на Русі. Рэлігійныя вобразы на фражскіх лістах набывалі адценні сюжэтна-маральнай займальнасці.

Жанр патрабаваў перадачы максімуму інфармацыі наглядна-вобразнымі графічнымі сродкамі пры мінімуме тэксту (які звычайна падаваўся ў форме вершаваных радкоў, каб палегчыць запамінанне зместу фражскага ліста).

Выяўленчыя сродкі, іх выбар аўтарам абумоўліваліся навуковай тэмай і патрэбай размяшчэння складанага зместу на адносна малым полі мастацкага твору. Таму Фражскі ліст – гэта, як правіла, твор сінкрэтычнага стылю нерасчлененага мастацтва, насычаны сімволікай, глыбокім традыцыйным сэнсам, што было сугучна галоўнай дамінанце свядомасці эпохі, калі жанр меў распаўсюджанне – ХV-ХVII стагоддзi. 


Фражскі ліст друкаваўся як эстамп з медзе - ці дрэварыта, узяў сабе на службу графіку (ксілаграфію, афорт, літаграфію), друкарскі станок. Распаўсюджваўся спачатку ў выглядзе асобных (лятучых) лісткоў, а потым эвалюцынаваў да формаў кніжных, газетных і часопісных ілюстрацый, альбомаў і календароў. Заўсёды выконваўся ў стылі эпохі, захоўваючы ці ўвасабляючы рысы мастацтва свайго часу. Пра масавасць і папулярнасць фражскага ліста сведчыць «Перапісная кніга дамавой казны» патрыярха Нікана (1658 г.), дзе ўпамінаецца 270 фражскіх лістоў.

Традыцыя фражскага ліста паўплывала на эвалюцыю змястоўнасці выяўленчага мастацтва ад сакральнага да секулярнага, садзейнічала замене выключна алегарычнага (эмблематычнага, знакавага, г.зн. сімвалагічнага) жывапісу з яго традыцыйна рэлігійнымі вобразамi (ці вобразамі класічнай міфалогіі) на сімвалогію іншых архэтыпаў, на навукова-рэалістычныя карціны (напрыклад, выяў зорнага неба, карт асобных дзяржаў і рэгіёнаў, характэрных пейзажаў, гістарычных падзей, партрэтаў вядомых людзей з выявамі-тэмамі іхняй дзейнасці).

Фражскі ліст адыгрываў тую ж ролю, што цяпер навукова-прапагандысцкія папулярныя выданні. Бытаваў на Русі пад iменем «фряги», дзе хадзiлi не толькi iтальянскiя крынiцы, як навучальны сродак: масавы «чытач» атрымоўваў звесткі пра некаторыя прадметы натуральнай і ўсеагульнай гісторыі, геаграфіі і г.д.

Такія якасці жанра фражскага ліста, як агульнадаступнасць, прыцягальнасць, мэтанакіраванасць, магчымасць мабілізаваць свядомасць і волю, ужыванне мастацкіх сродкаў (алегорый, метафар, сімвалаў), лаканізм выяўленчых прыёмаў былі ўнаследаваны ў іншых жанрах графікі – асабліва ў плакаце, афішы, графічнай карыкатуры, часткова ў партрэце і да т.п.


Спецыфіка жанра ў поўнай меры была асэнсавана ў эпоху Рэнесансу. Упершыню на Руси гэта зрабіў у беларускай культуры Георгі Лукіч Скарына (доктар Фрацыск) на сваiм партрэце 1517 (1516) г., дзе паказаў чалавека ў стасунках з біблейскім універсам і дзе, дарэчы, пакінуў аўтограф 

 уласнага хроснага і прынятага імёнаў, славянская вязь якіх раскладваецца як  – 

       Першадрукары Iван Фёдараў i Пётр Мсцiславец у пасляслоўi да «Апостала» 1564 г. занатоўваюць пра сваю задачу, «како бы изложити печатные книги якоже въ Грекђхъ и въ Венецыи, и въ Фрягiи и въ прочих языцђх...» У «Сказанiи о воображенiи книгъ печатного дела» (XVII в.) упамiнаецца пра старца Зосiму, якi «резал» тытул Бiблii 1663 г. у характары сучаснай «фряжской иконописи». Праз паўтара стагоддзя пасля Скарыны другі беларуска-рускі асветнік Сімяон Полацкі ў Маскве ў друкарні «На верху» пачынае друкаваць «фряжские листы» ў якасці  ілюстрацый для чатырох з шасці сваіх выданняў.

Характэрна, што акурат праз фражскія лісты на землях усходніх славян упершыню прапагандавалася тэорыя геліяцэнтрызму – філасофскага адпаведніка рэнесансавага гомацэнтрызму – пачынаючы ад  Скарыны і да В.Кіпрыянава. Першы за 26 гадоў да М.Каперніка (у 1517 (1516) г.) апублікаваў прынцып геліяцэнтрызму, змястіўшы на вядомым гравюрным партрэце выяву Сонца пасярэдзіне Храма, які з’яўляецца сімвалам і мадэллю [image: image1.png]


сусвету, і другое нябеснае цела, якое звычаёвай свядомасцю ўспрымаецца як Месяц. Аднак факт, што вось гэтага цела і вось Сонца складаюць 23˚ 26,5΄, гаворыць аб ім як выяўленні Зямлі, наплываючай на Сонца ў сваім безе па экліптыцы як раз пад такім вуглом. Больш таго, лініі, праведзеныя з цэнтра Зямлі да другіх сімвалаў на партрэце, эксплікуюць геаграфічныя і часавыя каардынаты жыцця аўтара гэтай эзатэрыкі. Ён гэтым прадэманстраваў сродкамі геаметрычнага метаду ў філософіі не толькі сваю прыхільнасць да ідэі геліяцэнтрызму и гомацэнтрызму, але і мужна выступіў супраць рымскай дагматыкі і абскурантызму інквізіцыі. Скарына надрукаваў такі фражскі ліст i як асобнае выданне («зачытаны» экземпляр без пазначэння старонкі пазней быў знойдзены ўкладзеным у кнігу «Быццё» (Прага, 1519) з ягоных першадрукаў), так і ў саставе дзвюх кніг (Иисусъ Сираховъ. – Прага, 1517, л. [82]; 4-й Царствъ. – Прага, 1518, л. 282). В.Кіпрыянаў таксама ў форме фражскага ліста з адпаведнымі вершамі (Масква, 1707) прадставіў сістэму геліяцэнтрызму (пасля рукапіснага, здзейсненага беларусам Е.Славінецкім (?-1675) у 1655-57 гг.), параўноўваючы яе з сістэмамі Пталямея, Ц.Браге, Р.Дэкарта і М.Каперніка.

 
Літ.: Агіевіч У. Асветніцкі змест гравюрнага жанра Георгія (Францыска) Скарыны // Беларускае Асветніцтва: вопыт тысячагоддзя. Матэрыялы міжнароднага кангрэса.– Кн. 1.– Мн.: МА РБ, БДПУ, 1998.– С. 70 – 77; Агіевіч У. Што такое фражскi лiст // Беларусь. – 2001. – № 5. – С. 18; Агіевіч У.У. Сімволіка  гравюры Скарыны. – Мінск: Беларуская навука, 1999. –  376 с. + 41 малюнак; Агіевіч У.У. Імя і справа Скарыны: У чыіх руках спадчына. – Мн.: Беларуская навука, 2002. – 320 с.: іл.; Агиевич В.В. Скорина неизвестный или… непонятый // Нёман. – 2003. – №4. – С. 110 – 143, – № 5. – С. 133 – 149; Беляев И. Предисловие / Переписная книга домовой казны Патриарха Никона // Временник Императорского Московского общества истории и древностей российских. – Кн. 15. – М.: Университет, 1852 – С. II; Забелин И.Е. Домашний быт русского народа в ХVI – ХVII стст. – Т.1. Домашний быт русских царей в ХVI – ХVII стст. – Ч. 1. – М., 1872. – С. 176 – 178; Райков Б.Е. Очерки по истории гелиоцентрического мировоззрения в России. – М.; Л.: АН СССР, 1947. – С. 157; Ровинский Д.А. Русские народные картинки. – СПб., 1881. – Тт. 1–5 (текст), 1–3 (альбом); Duchartre P.L. et Saulnier R. L’imagerie populaire. – P., 1926; Звонарёва Л.У. Симеон Полоцкий – историк. 480 год беларускага кнігадрукавання // Беларусіка = Albaruthenica. – Кн. 9. – Мн.: Бел. навука, 1998. – С. 216 – 217; Голенченко Г.Я. Белорусы в русском книгопечатании // Книга. Сб. 13. – М., 1966. – С. 110 – 111; Толковый словарь живого великорусского языка Владимира Даля. – 3 изд. – Т. 4 С – Υ. – Ст. 1155; Битовт Ю. Редкие русские книги  и  летучие издания XVIII. – М., 1905.

Агіевіч У.У. // Вялікае княства Літоўскае: Энцыклапедыя. У 2 т. Т.1: Абаленскі – Кадэнцыя. – Мн.: БелЭн, 2005. – С.200-201.

Дадатак: гравюрны партрэт Георгія Лукіча Скарыны (1476, Полацк – 1551, Падуя) (доктара Францыска) 1517г. (1516 паводле вераснёвага стылю календара), свораны ў жанры фражскага ліста (пісьма).

